
Ishvaraproktam 3 Shivarchanopadesham

ఈశ్వరప్రోక్తం   ౩ శివార్చనోపదేశమ్

(శివరహస్యాన్తర్గతే  మహాదేవాఖ్యే)
- శివపార్వతీసంవాదే -

పృథివ్యాం యాని తీర్థాని  పుణ్యాన్యాయతనాని చ ।
లీయన్తే తాని లిఙ్గే తు తస్మాల్లిఙ్గం   ప్రపూజయేత్  ॥ ౧॥
తస్మాత్సర్వత్ర తీర్థేషు  సర్వయజ్ఞేషు  దీక్షితః ।
పూజయేచ్చ మహాలిఙ్గం  పుణ్యం సర్వార్థసిద్ధిదమ్   ॥౨॥
శతేన స్థాపితం  దేవం సహస్రేణ  న చాలయేత్ ।
దుఃస్థితం  సుస్థితం  వాపి శివలిఙ్గం  న చాలయేత్ ॥ ౩॥
ఘృతాభిషేకం యః కుర్యాత్ అహోరాత్రం  శివస్య తు
పుణ్యమాసే సముద్యుక్తే నియతం శ్లక్ష్ణధారయా   ॥ ౪॥
గీతనృత్యోపహారేణ శఙ్ఖవాదిత్రనిః   స్వనైః  ।
కుర్యాజ్జాగరణం  తత్ర ప్రదీపాదిసమాకులమ్  ॥ ౫॥
సమస్తపాపనిర్ముక్తః సమస్తగుణసంయుతః ।
సమస్తకామసమ్పూర్ణః  సమస్తకులసంయుతః ॥౬॥
చలద్భిః సుమహాయానైరసఙ్ఖ్యేయైరనూపమైః     ।
యుక్తః శివపురే నిత్యం మోదతే శివవత్సుఖీ ॥ ౭॥
గ్రహణే  విషువే చైవ  పుణ్యేషు దివసేషు చ ।
ఘృతాభిషేకం యః కుర్యాత్ మహాపుణ్యమవాప్నుయాత్ ॥౮॥
ఘృతాభిషేకం యః పశ్యేదాసమోప్తేరుపోషితః ।
విధూయ సర్వపాపాని శివలోకే మహీయతే ॥౯॥
ఏకః పూజయతే భక్త్యా భక్త్యా చాన్యః ప్రపశ్యతి  ।
తుల్యమేవ ఫలం తాభ్యాం భక్తిరేవాత్ర కారణమ్ ॥ ౧౦॥

యః కుర్యాత్పర్వకాలేషు మహాపూజాప్రవర్తనమ్   ।
శివస్య రథయాత్రాం  వా నగరాన్తపరిభ్రమాత్  ॥ ౧౧॥
మహాచిత్రధ్వజైశ్ఛన్త్రైః    కిఙ్కణీరవకాన్వితైః  ।
వితానధ్వజమాలాభిర్ఘణ్టాచామరదర్పణైః    ॥ ౧౨॥
శఙ్ఖభేర్యాదినిర్ఘోషైర్గీతవాదిత్రసఙ్కులైః       ।
లఖ్యదారుమయైర్యన్త్రైర్మాతృయక్షమణాదిభిః   ॥ ౧౩॥
ఉదగాయనయన్త్రైశ్చ  బహ్వాశ్చర్యైరనేకశః  ।
స్త్రీడోలాచక్రయన్త్రైశ్చ    రథమన్దిరశోభితైః   ॥ ౧౪॥
దధ్యన్నపానకాద్యైశ్చ  మహాసత్రసమాహితైః   ।
మహాజనసమాకీర్ణం  యథావిభవవిస్తరమ్ ॥ ౧౫॥
సర్వదానాని పుణ్యాని సర్వయజ్ఞఫలాని  చ ।
అత్యుగ్రతపసా  పూర్ణం  సర్వతీర్థఫలాని  చ ॥ ౧౬॥
లబ్ధ్వా  నరవరః శ్రీమాన్  శివయాత్రాప్రవర్తనాత్    ।
శివలోకే మహాభాగైః  శివవన్మోదతే చిరమ్ ॥ ౧౭॥
తస్యాన్తే దేవరాజత్వం స్థిరం  కాలమవాప్నుయాత్ ।
జమ్బూద్వీపాధిపో భూత్వా తస్యాన్తే చ మహీపతిః ॥ ౧౮॥
త్రిలిఙ్గవేదిపర్యన్తం   యో దద్యాద్ఘృతకమ్బలమ్  ।
ఘృతధారాఫలం తస్య మాఘే పూర్ణే తు పర్వణి ॥ ౧౯॥
జాగరం గీతనృత్తాద్యైః  సకృత్కృత్వా తు పర్వణి ।
మన్వన్తరశతం సాగ్రం  శివలోకే మహీయతే ॥౨౦॥
చిత్రాభిరామనాట్యాఢ్యం  శివస్యాయతనాగ్రతః  ।
సమ్యక్ ప్రేక్షణకం  దత్వా రుద్రలోకే  మహీయతే ॥౨౧॥
పౌర్ణమాస్యాం  తు వైశాఖ్యాం  నీత్వా పాత్రం  శివాగ్రతః  ।
ప్రీయతాం  మే మహాదేవః సోమమూర్తిర్జగత్పతిః  ॥ ౩౭॥
ఇత్యుక్త్వా వచనం ధ్యాయేద్దేవదేవముమాపతిమ్  ।
తస్మై  విప్రాయ  తత్పాత్రమర్పయేద్భక్తితః  శనైః  ॥ ౩౮॥
ఏతసోమవ్రతం  నామ కృత్వా రుద్రాన్తికం   వ్రజేత్  ।

రుద్రలోకాత్పరిభ్రష్టో   భవేజ్జాతిస్మరో  నరః ॥ ౩౯॥
పూర్వాభ్యాసేన తేనైవ  పునః శివపదం వ్రజేత్  ।
పూర్ణిమాయామవస్యాం  శివం సమ్పూజ్య యత్నతః ॥ ౪౦॥
ఉపవీతం శివే దద్యాత్ శివభక్తాంశ్చ పూజయేత్ ।
పునరేవ తు కార్తిక్యాం పూజ్య శమ్భుం క్షమాపయేత్ ॥ ౪౧॥
యతీనాం దక్షిణాం దద్యాత్సూత్రవస్త్రాదిపూర్వికామ్   ।
యత్కుర్యాత్సకృదప్యేవం చాతుర్మాస్యే పవిత్రకమ్  ॥ ౪౨॥
కల్పకోటిశతం దివ్యం రుద్రలోకే  మహీయతే ।
ఇచ్ఛయా వా భవేద్రాజా  గుణరూపసమన్వితః ॥ ౪౩॥
భూమిదానస్య యత్పుణ్యం కన్యాదానస్య యత్ఫలమ్ ।
ముఖవాద్యేన యత్పుణ్యముభయం లభతే నరః ॥ ౪౪॥
తదేవ పుణ్యం గీతస్య నృత్తస్య చ విశేషతః ।
తదేవ జాయతే శబ్దాద్ధస్తతాలధ్వనేస్తథా    ॥ ౪౫॥
యోగాం పయస్వినీం దధాత్తరుణీం వృషసంయుతామ్ ।
శివాయ తేన దత్తం స్యాజ్జగత్సర్వం  చరాచరమ్ ॥ ౪౬॥
వృషం చ పరిపూర్ణాఙ్గముదారం   చ శశిప్రభమ్  ।
గోపతిం ధూర్వహం వాపి శివాయ వినివేదయేత్ ॥ ౪౭॥
యావన్తి దేహే రోమాణి తత్ప్రసూతిః కులేషు చ ।
తావద్యుగసహస్రాణి  రుద్రలోకే  మహీయతే ॥ ౪౮॥
సూత ఉవాచ ।
యోధర్మవాహపరమేశ్వరమీశితారం-
సమ్పూజయేద్యదిహ భూమిగతః సభక్త్యా ।
తస్యోత్తమాయురథ సౌధకలత్రపుత్ర  -
మిత్రాతిరాత్రకరణం   లభతే శివేఽత్ర ॥ ౪౯॥
॥ ఇతి శివరహస్యాన్తర్గతే  ఈశ్వరప్రోక్తం   ౩ శివార్చనోపదేశం సమ్పూర్ణమ్  ॥
-॥ శ్రీశివరహస్యమ్  ।మహాదేవాఖ్యః ఏకాదశమాంశః । అధ్యాయః ౪౪ శివధర్మకథనమ్
।వావృత్తశ్లోకాః  ॥

- .. shrIshivarahasyam . mahAdevAkhyaH ekAdashamAMshaH . adhyAyaH 44

shivadharmakathanam . vAvRRittashlokAH ..

Notes:

Śivaశివ outlines the procedures for worshipping Him via the Śivaliṅga శివలిఙ్గ ; including
Ghṛtābhiṣekam ఘృతాభిషేకమ్, Śaṅkhavādana శఙ్ఖవాదన  etc.; and especially during

Grahaṇa గ్రహణ , Viṣuva విషువ, Māgha Pūrṇimā మాఘ పూర్ణిమా , Vaiśākha Pūrṇimā

వైశాఖ  పూర్ణిమా , all Pūrṇimā-sపూర్ణిమా  and Amāvasyā-sఅమావస్యా etc.

Several other procedures are mentioned throughout the 12 Aṁśa- s ౧౨ అంశాః of the

ŚivaRahasyam శివరహస్యమ్.

Selected Śloka-s from the chapter are given on this page.

